МОНГОЛ УЛСЫН ИХ ХУРЛЫН
2021 ОНЫ ХАВРЫН ЭЭЛЖИТ ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 5 ДУГААР САРЫН 04-НИЙ ӨДӨР

/МЯГМАР ГАРАГ/-ИЙН ХУРАЛДААНЫ ТЭМДЭГЛЭЛИЙН
ТОВЬЁГ
	№
	Хэлэлцсэн асуудал
	Хуудасны дугаар

	1.
	Хуралдааны товч тэмдэглэл:
	1-2

	2.
	Хуралдааны дэлгэрэнгүй тэмдэглэл: 
	3-11

	
	1. “Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээж авах, сонгон шалгаруулах товыг тогтоох тухай” Байнгын хорооны тогтоолын төсөл
	3-11


Монгол Улсын Их Хурлын 2021 оны хаврын ээлжит чуулганы 
Хууль зүйн байнгын хорооны 5 дугаар сарын 04-ний өдөр 
/Мягмар гараг/-ийн хуралдааны товч тэмдэглэл
 

Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.

 

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Хууль зүйн байнгын хорооны дарга С.Бямбацогт, Улсын Их Хурлын гишүүн Ш.Адьшаа, Ц.Мөнхцэцэг нар Төрийн ордны “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.


Хуралдаанд ирвэл зохих 19 гишүүнээс 16 гишүүн цахим хуралдааны программын ирцэд бүртгүүлж, 84.2 хувийн ирцтэйгээр хуралдаан 09 цаг 40 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Н.Алтанхуяг, Н.Учрал, Б.Энхбаяр.

Байнгын хорооны хуралдааны хэлэлцэх асуудлын дараалалд орсон Монгол Улсын Үндсэн хуулийн цэцийн 2021 оны 03 дугаар дүгнэлтийг хэлэлцэхтэй холбогдуулан Улсын Их Хурлын гишүүн Ш.Адьшаа, Б.Энх-Амгалан, Х.Нямбаатар, Ж.Сүхбаатар нар үг хэлэв. 

Улсын Их Хурлын гишүүн Ж.Сүхбаатар Монгол Улсын шүүхийн тухай хуулийн төслийн ажлын хэсгийн ахлагчаар ажиллаж, Үндсэн хуулийн цэцийн хуралдаанд Улсын Их Хурлын итгэмжлэгдсэн төлөөлөгчөөр оролцохоор томилогдсон Улсын Их Хурлын гишүүн Б.Энхбаяр чөлөөтэй байгаа учраас Монгол Улсын Үндсэн хуулийн цэцийн 2021 оны 03 дугаар дүгнэлтийг хэлэлцэхийг түр хойшлуулах нь зүйтэй гэсэн горимын санал гаргав.

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.
С.Бямбацогт: Улсын Их Хурлын гишүүн Ж.Сүхбаатарын гаргасан горимын саналыг дэмжье гэсэн санал хураалт явуулъя. 

Зөвшөөрсөн: 

10

Татгалзсан:

  3 

Бүгд: 


13

76.9 хувийн саналаар горимын санал дэмжигдэж, уг асуудлыг хойшлуулахаар тогтов. 


Нэг.“Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээж авах, сонгон шалгаруулах товыг тогтоох тухай” Байнгын хорооны тогтоолын төсөл


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Б.Хонгорзул, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, референт Л.Мөнхчимэг нар байлцав. 

Хууль зүйн байнгын хорооны дарга С.Бямбацогт “Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээж авах, сонгон шалгаруулах товыг тогтоох тухай” Байнгын хорооны тогтоолын төслийг уншиж танилцуулав. 

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.
С.Бямбацогт: “Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах, сонгон шалгаруулах товыг тогтоох тухай” Байнгын хорооны тогтоолын төслийг баталъя гэсэн санал хураалт явуулъя. 

Зөвшөөрсөн: 
  
  8

Татгалзсан:

  5 

Бүгд: 


13

61.5 хувийн саналаар Байнгын хорооны тогтоол батлагдлаа. 

Хуралдаан 25 минут үргэлжилж, 19 гишүүнээс 16 гишүүн хүрэлцэн ирж, 84.2 хувийн ирцтэйгээр 10 цаг 05 минутад өндөрлөв.
 
 
Тэмдэглэлтэй танилцсан:

ХУУЛЬ ЗҮЙН БАЙНГЫН  

ХОРООНЫ ДАРГА                                                      
С.БЯМБАЦОГТ
  

Тэмдэглэл хөтөлсөн:
ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ 

ШИНЖЭЭЧ 






Ц.АЛТАН-ОД

 
 

МОНГОЛ УЛСЫН ИХ ХУРЛЫН 
2021 ОНЫ ХАВРЫН ЭЭЛЖИТ ЧУУЛГАНЫ 
ХУУЛЬ ЗҮЙН БАЙНГЫН ХОРООНЫ 5 ДУГААР САРЫН 04-НИЙ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 

С.Бямбацогт: Байнгын хорооныхоо гишүүдийн энэ өдрийн амгаланг айлтгая. 
Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас КОВИД-19 цар тахлын нөхцөлтэй холбогдуулан гаргасан зөвлөмж, шийдвэр болон Улсын Их Хурлын чуулганы хуралдааны дэгийн тухай хуульд заасны дагуу Хууль зүйн Байнгын хорооны MyParliament болон ZOOM meeting программ ашиглан цахимаар хуралдаж байна. 
Цахимаар хуралдаанд оролцож байгаа гишүүд болон хуралдаанд танхим оролцож гишүүдийн ирцийг танилцуулъя. 
Цахимаар Д.Ганбат гишүүн, Ш.Раднаасэд гишүүн, Б.Энх-Амгалан гишүүн, Ц.Сэргэлэн гишүүн, Б.Пүрэвдорж гишүүн, Л.Мөнхбаатар гишүүн, С.Амарсайхан гишүүн, Ж.Сүхбаатар гишүүн, Х.Нямбаатар гишүүд оролцож байна. Б.Дэлгэрсайхан гишүүн нэмэгдсэн байна. 
Танхимаар Ш.Адьшаа гишүүн, С.Бямбацогт гишүүн, Ц.Мөнхцэцэг гишүүд оролцож байна. 

Чөлөөтэй гишүүн Н.Алтанхуяг гишүүн, Б.Энхбаяр гишүүн, Н.Учрал нарын гишүүн чөлөөтэй байна. 
Байнгын хорооны хуралдааны ирц хүрсэн тул 2021 оны 5 дугаар сарын 04-ний өдрийн хуралдааныг нээлттэй мэдэгдье. 
Байнгын хорооны хуралдаанаар хэлэлцэх асуудлыг танилцуулъя. Хоёр асуудалтай. 
Нэгдүгээрт, Монгол Улсын Үндсэн хуулийн цэцийн 2021 оны 03 дугаар дүгнэлт. Монгол Улсын Ерөнхийлөгчийн сонгуулийн тухай хуулийн 3 дугаар зүйлийн 3.1.2 дахь заалт, 5 дугаар зүйлийн 5.4, 5.6, 5.26 дахь зүйлийн 26.2 дахь хэсэг Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай.

Хоёрдугаарт нь, Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах товыг тогтоох тухай Байнгын хорооны тогтоолын төсөл гэсэн хоёр асуудлыг хэлэлцэхээр төлөвлөж байна. 
Хэлэлцэх асуудалтай холбогдуулан асуулттай гишүүд байна уу? Саналтай. Б.Энх амгалан гишүүнээр тасаллаа. Ш.Адьшаа гишүүн.

Ш.Адьшаа: Асуулт алга. Зүгээр үг хэлчихье. 
Үндсэн хуулийн цэцийн шүүхийн хуульд тавьсан цэцийн дүгнэлтийг Улсын Их Хурал яаралтай хүлээж авах нь хууль дээдлэх зарчимд нийцнэ гэж үзэж байгаа. 
Улсын Их Хурал шүүхийн тухай хуулийг батлахдаа шүүх эрх мэдлийг хууль тогтоох эрх мэдлийн хүрээнд авч ирж, төрийн эрх мэдлийн хуваарилалтын зарчмыг алдагдуулсан, шүүхийн боловсон хүчин, хөрөнгө санхүүг хууль тогтоох байгууллага авсан энэ алдаа завхралыг бага ч гэсэн зассан ийм шийдвэр гэж ойлгож байгаа. 
Энд олон асуудал байгаа. Одоо энд олон иргэд энэ шүүхийн хууль дээр дахин гаргах болно. Би ч гэсэн өөрөө гаргая гэж бодож байгаа. Ийм зарчимгүй, хууль дээдлэх ёсыг алдагдуулсан хуулийг баталж, шүүх хараат бус байх, шүүх хуульд захирах зарчмыг яаж бид тогтоох юм. Бид шүүх эрх мэдлийг өнөөдөр шударга яаж болгох юм. Өнөөдөр нэг хүнээс хараат бус болгоно гэж олон удаа ярьсан. Энэ тэр төрийн эрх мэдлийн хуваарилалтын тухай Үндсэн хуульд заасан Ерөнхийлөгчийн институтэд энд байх ёстой. 
Одоо тэр тэмцээд байсан Х.Баттулга Ерөнхийлөгчид өнөөдөр байхгүй. Үндсэн хуулийн цэцдээ даалгавар өгч байгаад энэ хүнийг сонгогдох, сонгох эрхгүй болгосон. 
Тэгэхлээр одоо Үндсэн хуульдаа эргэж орж, энэ Ерөнхийлөгчийн институтэд энэ хууль дээдлэх зарчмынхаа дагуу, энэ шүүхийн хараат бус…/минут дуусав/

С.Бямбацогт: Санал дээр 1 минут байхгүй л дээ.

Б.Энх-Амгалан гишүүн хэлэлцэх асуудалтай холбогдуулж үг хэлье. 
Б.Энх-Амгалан: Та бүхний өглөөний амгаланг айлтгая. 

Шүүхийн тухай хуулийг хэлэлцэж байх үед бид Монгол Улсад хамгийн их үгүйлэгдээд байгаа шударга шүүхийн тухай асуудлыг л ярьж байсан. 
Монгол Улсын иргэн бүр шүүхийн өмнө адил тэгш эрхтэй байх тухай асуудлыг ярьж байсан. Одоо өнөөдөр нийгэмд хамгийн их асуудал дагуулаад байгаа зүйл бол шүүхийн шударга бус үйл ажиллагааны тухай байгаа юм. 
Тийм учраас авлигажсан шүүхийн тухай ярьж байгаа юм. Тийм учраас хүнийг хэлмэгдүүлдэг тухай асуудал ярьж байгаа юм. Тийм учраас хүний хөрөнгийг дээрэмддэг, зарим хүмүүст ял завшуулдаг, зарим хүмүүст ялаас нь хөнгөлдөг ийм шударга бус үйл ажиллагаанд зарим нэгэн шүүгч оролцсон гэдэг асуудал байдаг учраас шүүхийн шинэчлэлийг хийх зайлшгүй шаардлагатай болсон юм. 
Шүүхэд итгэх ард түмний итгэл өдрөөс өдөрт алдарч байгаа юм. Авлигын индексээрээ Монгол Улс маш дээгүүрт явж байгаа. Ийм учраас шүүхийн шинэчлэлийг хийх зайлшгүй шаардлагатай болсон юм. 
Тэгээд Улсын Их Хурлаас томилогдсон Их Хурлын итгэмжлэгдсэн төлөөлөгч Б.Энхбаяр. 

Б.Энхбаяр чинь өөрөө энэ Шүүхийн хуулийн ажлын хэсэгт байсан, голлож байсан, ахалж байсан хүн. Яагаад очиж тайлбар өгөөгүй юм бэ. Энэ дүгнэлт дээр чинь Б.Энхбаяр ирээгүй гээд биччихсэн байна шүү дээ. Тэгээд Б.Энхбаяраас тайлбар аваагүйгээр дүгнэлт гаргачихсан байх юм. Б.Энхбаяраас би асуух гээд байна л даа. Яагаад энэ дээр очиж тайлбараа өгөөгүй юм бэ. Яагаад баталсан хуулиа, санаачилсан хуулиа хамгаалаагүй юм бэ гэдгийг асуух гээд байна. Б.Энхбаяраас асуулт асууя. 
С.Бямбацогт: Итгэмжлэгдсэн төлөөлөгч, Шүүхийн хуулийн ажлын хэсгийн ахлагч өнөөдөр чөлөө авсан байгаа. Хуралдаа ирээгүй байна. 
Гэхдээ хэлэлцэх асуудлаа хэлэлцэж эхлэхээр асуудал яригдана шүү дээ. Одоо бол хэлэлцэх асуудалтай холбогдуулж гишүүд саналаа хэлж байгаа. 
Х.Нямбаатар гишүүн. Дараа нь Ж.Сүхбаатар гишүүнээр тасалж байгаа шүү. Х.Нямбаатар гишүүн үгээ хэлье. 

Х.Нямбаатар: Цэцийн дүгнэлтэд нэг ийм өгүүлбэр байгаа юм. Би энэ цэцийн гишүүд миний энэ хэлж байгааг сонсоосой гэж бодож байна. 
Үндсэн хуулиар баталгаажсан төрийн эрх мэдэл хуваарилах зарчмыг алдагдуулах нөхцөлийг бүрдүүлж, Монгол Улсын Үндсэн хуулийн 49 дүгээр зүйлийн 3, 5, 6 дахь хэсгийг зөрчсөн байна гэж дүгнэсэн байна. Цэц.

Өөрөөр хэлэх юм бол Үндсэн хуулийн цэцийн дүгнэлтийг Үндсэн хууль зөрчсөн гэж дүгнэж байгаа гол агуулга бол Шүүхийн ерөнхий зөвлөлөөс Сахилгын хорооны шүүгч бус гишүүдийг нээлттэй сонгон шалгаруулалтын үндсэн дээр Монгол Улсын Их Хурал томилж байгаа нь Монгол Улсын Үндсэн хуульд заасан төрийн эрх мэдлийн хуваарилалтын зарчмыг алдагдуулж байна гэдэг ийм агуулгыг дүгнэжээ. 
Тэгэхээр би цэцийн гишүүдэд нэг зүйл хэлэх гэсэн юм. Би Хууль зүй, дотоод хэргийн сайдын хувиар бас энэ Монгол Улсын Ерөнхийлөгчийн тухай хуулийн төсөл дээр манай яам ажиллаж байгаа. 
Бидний гол асуудал шинэ Үндсэн хуулийн өөрчлөлтөд нийцүүлж Ерөнхийлөгчийн тухай хуулийг өргөн барих гээд ажиллаж байгаа. Та бүгд ийм шийдвэр гаргажээ. 
Одоогоор бид 70 гаруй хуулиар Ерөнхийлөгчид олгосон эрхийг хязгаарлах төсөл бичиж байна. Энэ нь юутай холбоотой вэ гэвэл Монгол Улсын Үндсэн хуулийн 33.4т заасан Ерөнхийлөгчид тодорхой бүрэн эрхийг зөвхөн энэ зүйлд заасан хүрээнд хуулиар олгож болно гэсэн байгаа юм. 
Тэгэхээр би юу асуух гээд байна вэ гэвэл, эрхэм хүндэт цэцийн гишүүд ээ, та хэд Үндсэн хуулийн зөрчил рүү дагуулаад байна шүү. Цаашид бид энэ шүүгч бус гишүүдийг аль институцид өгөх юм. Их Хуралд өгөхгүй юм бол гүйцэтгэх засаглалд өг гэж байгаа бол үүнийгээ Та бүхэн маш тодорхой бичих байсан. 
Ийм зарчимгүй, Үндсэн хуулийн зөрчил рүү дагуулсан шийдвэр гаргасан явдалд цэцийн гишүүддээ харамсаж байна. Би Их Хурлын гишүүдийг уриалж байна. Энэ дүгнэлтийг хүлээж авахгүй байна гэдэгт итгэж байна. Их суудлын хуралдаанаар цэц алдаагаа засаасай гэж би найдаж байна. 
С.Бямбацогт: Манай гишүүд нөгөө хэлэлцэх асуудал руугаа ороод л яваад байх шиг байна. Ш.Адьшаа гишүүн, Б.Энх-Амгалан гишүүн, манай Х.Нямбаатар гишүүн гээд. 

Энэ хоёр асуудлыг хэлэлцэх үү, хэлэлцэхгүй юу. Хэлэлцэхгүй бол яагаад хэлэлцэхгүй. Хэлэлцвэл яагаад хэлэлцэх ёстой гэдэг асуудлаар л үг хэлэх ёстой л доо. 
Ж.Сүхбаатар гишүүн.

Ж.Сүхбаатар: Гишүүдийнхээ өглөөний мэндийг хүргэе. 
Тэгэхээр би харин энэ хэлэлцэх асуудал дээр өнөөдөр хэлэлцэхийг хойшлуулах саналтай байгаа юм. Өчигдөр Б.Энхбаяр гишүүнтэй би өдөр холбогдож байхад маргааш хуралтай гэж мэдээгүй байсан л даа. Тэгээд орой тийшээ хуралтай болчихсон юм байна. Би оролцох боломжгүй байдал үүсчихээд байна. 
Тэгээд энэ дээр уг нь тайлбар юмаа би бас хэлмээр байдаг гээд ингээд хэлсэн юм. Тэр нь ч уг нь зөв байх. Сая Б.Энх-Амгалан гишүүн Б.Энхбаярыг яачхав гээд л асууж байна шүү дээ. Хоёр ч удаа С.Бямбацогт даргатай ярьж байгаад л, Их Хурлын даргатай ярьж байгаад л тайлбараа явуулсан шүү дээ. Би оролцох боломжгүй байна. Хойшлуулж өгөөч гэж хоёр ч удаа хүсэлтээ гаргасан. 
Хүсэлтээ гаргасаар байтал үл хэрэгсээд цэц хүчээр шийдсэн л дээ. Тэгээд одоо энэ чинь бид. Сая Х.Нямбаатар хэлж байна. Хүлээж авах ёсгүй гэж. 
Ер нь Улсын Их Хурал дахь Монгол Ардын намын бүлэг энэ шударга ёсны төлөө тэмцлийн хамгийн гол үр дүн бол энэ жагсаж цуглаж, олон хүн сольж сонгуульд орж амлалтаа биелүүлэх нь гол юм бол үндэсний шударга ёсны механизмын гол хэсэг энэ шүүх эрх мэдлийн зохион байгуулалт, тогтолцоог оновчтой болгох тухай асуудал байсан. Үүнийгээ нотолсон, баталсан. Үүнийгээ хүлээж авах байх. Улсын Их Хурал дахь олонхын бүлэг. Тийм учраас бид хүлээж авахгүй. Их суудлын хуралдаан руу орох байх гэж бодож байгаа юм. 
Тэгэхээр энэ процесс чинь өөрөө дараагийн шатанд нэлээн тийм портокол юм омыг үзэж харах үндэслэл болох байх. Цэцийн гишүүд эрүүл саруулаар хандах байх. 
Үндсэн хуулийн цэц бол шударга ёс, хөгжлийг гацаагч, нураагч ийм алхмуудыг хэд хэдэн удаа хийж байгаад. Энэ удаа бас би эрүүл ухаанд найдаж байгаа юм. Тэгээд итгэмжсэн төлөөлөгчөөр орсон хүн маань одоо ингээд оролцож чадаагүй гээд ингээд алга болчихсон. Ийм маягаар ингээд цэц дүгнэчихсэн.
 Тэгээд одоо бид Хууль зүйн Байнгын хороон дээр бас хүндэтгэн үзэх шалтгаантай гээд ингээд чөлөөтэй гэж байгаад ингээд хэлэлцээд явчихаар чинь бид бас нэг тийм процессоо зөв биш болгочхоод байна л даа. Хүлээж авахгүй гээд шийдэх бол амархан шүү дээ. 
Үндэслэл, аргументаа ярилцмаар байна Хууль зүйн байнгын хороон дарга аа. Итгэмжлэгдсэн төлөөлөгч заавал энд сууж мөн шүүхийн ажлын хэсгийг ахалсан ахлагч маань тайлбаруудаа хэлмээр байна. 
С.Бямбацогт: Гишүүд хэлэлцэх асуудалтай холбогдуулж санал хэллээ. 
Тэгээд Ж.Сүхбаатар гишүүний саналыг бид бас анхаарах ёстой байгаа юм. 
Тэр цэцийн дүгнэлтийг чуулганы үеэр хүлээн авсан бол долоо хоногийн дотор, чуулганы чөлөөтэй цагт хүлээн авсан бол ээлжит болон ээлжит бус чуулган эхэлснээс хойш тав хоногийн дотор Хууль зүйн Байнгын хороо болон холбогдох Байнгын хороогоор хэлэлцэж дүгнэлтээ гаргана. Санал, дүгнэлтээ гарна гэсэн тийм дэгийн хуультай. 
Цэцийн дүгнэлт бол өнгөрсөн тав дахь өдөр гарсан билүү? Тэгээд нэг дэх өдөр манай Их Хуралд ирсэн. Өнөөдөр бид хуралдаж байгаа. 
Дэгийн тухай хуулиараа цэцийн дүгнэлттэй холбогдуулж Үндсэн хуулийн цэцэд Улсын Их Хурлаас томилогдсон итгэмжилсэн төлөөлөгч танилцуулга хийх ёстой. Түүнтэй нь холбогдуулж Улсын Их Хурлын гишүүд асуулт асууж, итгэмжлэгдсэн төлөөлөгч хариулах ёстой юм. 
Гэтэл үндсэндээ өнөөдөр нэгдүгээрт цэцийн хурал маань итгэмжлэгдсэн төлөөлөгчгүй болсон. Итгэмжилсэн төлөөлөгч маань хоёр удаа бичиг явуулсан байгаа юм. 4 сарын 27-нд, 4 сарын 23-нд ингээд КОВИД цар тахлын нөхцөл байдал үүссэн учраас Их Хурлаас тайлбараа хүргүүлэх боломжгүй байна.

Хоёрдугаарт нь, цэцийн хуралдаанд оролцох боломжгүй байгаа тул хойшлуулж өгөөч гэсэн бичиг хоёр удаа явуулсан юм билээ. 
Тэгтэл цэц хуралдаад шийдвэр гаргачихсан. Итгэмжилсэн төлөөлөгч хуралд тодорхой үндэслэлүүдээ, ямар тайлбар гаргах ёстой байсан, яагаад гаргаж чадсангүй, цэц дээр ямар асуудлаар хэрэг маргаан үүсгэсэн, түүнд нь нотлох баримт, холбогдох материалууд яаж бэлдсэн байсан гээд юмнуудаа ярих ёстой байх л даа. 
Тэгэхээр ярих жаахан бололцоогүй л болчхоод байна. Тийм болохоор би Ж.Сүхбаатар гишүүний гаргаж байгаа саналаар өнөөдөртөө хойшлуулаад маргаашдаа хэлэлцчихвэл яасан юм бэ. Итгэмжилсэн төлөөлөгч маань яг үнэхээр маргааш ирэх бололцоотой байгаа бол. Ингэх юм бол бас нэг хуулийн зөрчил гарахгүй. Бид хуулийнхаа тав хоногийн хугацаанд бас хэлэлцэх бололцоотой. Тэгээд нөгөөдөр чуулганаараа явчих бололцоотой юм болов уу гэж харж байна. 
Ж.Сүхбаатар гишүүний саналтай холбогдуулж Ш.Адьшаа гишүүн. 

Ш.Адьшаа: Ж.Сүхбаатар гишүүн ингээ санал гаргах эрхтэй л дээ. 
Тэгэхдээ та нар дэгийн хуулиа барь. Урьд нь цэцийн шийдвэрүүдийг яаралтай хойшлуулахгүй асуудал гээд ерөөсөө л бүр ямар байдлаар шийддэг билээ. Өнөөдөр та нарын улс төрийн шийдвэрээр зохиосон хууль чинь унаад Үндсэн хуулийн цэц энд Үндсэн хуулийн зарчимд тулгуурлаж шийдвэр гаргахаар тэгээд нэг гишүүний саналаар хойшлуулж болдог юм уу. Энэ чинь ард түмэн харж байгаа шүү дээ. 
Энэ нөгөө нэг хууль дээдлэх зарчим чинь хаана байгаа юм. Таалагдсан шийдвэр гарахаар хэлэлцдэг. Монгол Ардын намын улс төрийн бодлогын шийдвэрт таалагдахгүй, Үндсэн хуулийн цэц ийм дүгнэлт гаргахаар хойшлуулдаг. 

Тэр Б.Энхбаяр гэдэг ажлын хэсгийн дарга чинь яагаад ирдэггүй юм. Тэр хүн өнөөдөр үүнийг та нар өдөр шөнөгүй хамгийн их сайн хууль болсон. Геннисийн номонд орох ухааны юм ярьж байсан шүү дээ. 18, 19 цаг хуралдлаа. Бид шүүхийн шинэчлэл хийхийг дэмжиж байгаа. Энд тэр хууль шүүхийн өмнө тэгш байх зарчмыг дэмжиж байгаа. Шударга бус шүүхийг халахын төлөө байгаа. 
Гэхдээ өнөөдөр тэр Үндсэн хуулийнхаа зарчим, Улсын Их Хурлынхаа дэгийн тухай хуулийг барь. С.Бямбацогт дарга аа. Тэгээд одоо ингээд л өөрт нь таалагдаагүй хууль барьсан шийдвэр гаргахаар хойшлуулдаг ийм зарчим байх юм уу. 
Түрүүчийн та нар олон асуудлыг ингэж хойшлуулж ирсэн шүү дээ. Хойшлуулахгүй асуудал гээд. Тийм учраас одоо энэ асуудлаа хэлэлцээд явъя гэсэн ийм зарчмын санал оруулж байна. 
С.Бямбацогт: Ш.Адьшаа гишүүн ээ. Хууль зөрчсөн зүйл юу ч байхгүй. Та харин бас дэгийн тухай хуулиа сайн уншиж, Их Хурлын тухай хуулиа сайн уншиж, хуулийг та бас сайн дээдэлж ажилламаар байгаа юм. 
Дэгийн тухай хууль би танд уншаад өгчихье. Тийм. Уншаад өгчихье. Та л нэг ярьдаг юм биш шүү дээ. 
83.1.1.цэцийн дүгнэлтийг чуулганы үеэр хүлээн авсан бол долоо хоногийн дотор Хууль зүйн болон холбогдох Байнгын хороо хэлэлцэнэ гээд байж байгаа юм. 
Тэгэхээр цэцийн дүгнэлтийг нэг дэх өдөр хүлээн авсан. Өнөөдөр хоёр дахь өдөр. Тав хоногийн дотор бид хэлэлцэх бололцоо байж байгаа. Урьд нь ч бас тэгэж цэцийн дүгнэлтийг хүлээж авсантай холбогдуулаад бид Ардчилсан намын бүлэгт завсарлага өгч л байсан. Тийм. Тэгээд ийм бололцоо байгаад байгаа юм. 

Тэгээд хоёрдугаарт нь би хэлээд байна шүү дээ. Үндэслэлийг нь. Итгэмжлэгдсэн төлөөлөгч танилцуулга хийнэ. Мөн итгэмжилсэн төлөөлөгчөөс асуулт асууж гишүүд хариултаа авна гэж. Гэтэл танилцуулга хийх гишүүн байдаггүй, хариулт өгөх гишүүн байхгүй л байгаад байна л даа. 
Тэгээд горимын саналаар санал хураалгачихъя. Тэгээд хэлэлцэх шаардлагатай гэвэл хэлэлцье. Маргааш хүртэл хойшлуулъя гэвэл хойшлуулъя. 
Ж.Сүхбаатар гишүүний гаргасан горимын саналаар санал хураалт явуулъя. 

Эхлээд тестийн санал хураалт явуулчихъя. Тестийн санал хураалт. Ирцийн бүртгэлийн санал хураалт. Цахимаар өгнө. Бүртгэл хангалттай байгаа юм шиг байна. 
Одоо Ж.Сүхбаатар гишүүний гаргасан горимын саналаар маргааш хүртэл итгэмжилсэн төлөөлөгчийг хуралдаа оролцож асуултад хариулах, мэдээлэх бололцоотой болтол хойшлуулъя гэсэн горимын саналаар маргааш хүртэл энэ асуудлыг хойшлуулъя гэсэн горимын саналаар санал хураалт явуулъя. 
Санал хураалтад 13 гишүүн оролцож, 9 гишүүн буюу 69.2 хувийн саналаар энэ асуудлыг маргааш хүртэл хойшлуулж байна. 
Ц.Сэргэлэн гишүүн протоколд дэмжсэнээр тэмдэглүүлье гэсэн санал өгсөн байна. Төхөөрөмж ажиллаагүй.

Тэгвэл нэг асуудалтай болсон. Энэ асуудлаа хэлэлцье. 
Нэг.“Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээж авах, сонгон шалгаруулах товыг тогтоох тухай” Байнгын хорооны тогтоолын төсөл
“Монгол Улсын Хүний эрхийн Үндэсний Комиссын гишүүн нэр дэвшигчийн хүсэлтийг хүлээн авах товыг тогтоох тухай” Байнгын хорооны тогтоолын төслийг хэлэлцье.

Тогтоолын төслийг Та бүхэнд тараасан байгаа. Та бүхэнд би танилцуулгыг хийчихье. Товч танилцуулга. 

Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах сонгон шалгаруулалтын товыг тогтоох тухай Байнгын хорооны танилцуулга. 
Монгол Улсын Их Хурлаас 2021 оны 4 дүгээр сарын 02-ны өдөр Хүний эрх хамгаалагчийн эрх зүйн байдлын тухай хуулийг баталсан. 
Тус хуульд Хүний эрхийн Үндэсний Комиссын дэргэд Хүний эрх хамгаалагчийн эрх зөрчигдсөн эсэх талаар дүгнэлт гаргах чиг үүрэг бий орон тооны бус Хүний эрх хамгаалагчийн хороо ажиллахаар зааж, тус хороош Хүний эрхийн Үндэсний Комиссын Хүний эрхийн хамгаалагчийн асуудал эрхэлсэн гишүүн удирдахаар тусгасан байгаа. 
Үүнтэй уялдуулан Хүний эрхийн Үндэсний Комиссын тухай хуульд өөрчлөлт оруулсан. Бид нэмэлт, өөрчлөлтүүдийг дагуулж. Комиссыг зургаан гишүүнтэй байх. Хүний эрх хамгаалагчийн эрх зүйн байдлын тухай хуулийн 10.2-т заасны дагуу Хүний эрх хамгаалагчийн асуудал эрхэлсэн гишүүнийг комиссын гишүүд дотроосоо нэг жилийн хугацаагаар олонхын саналаар нууц санал хураалтаар зөвхөн нэг удаа сонгоно гэсэн зохицуулалтыг тусгасан. 
Үүнтэй холбоотойгоор Хүний эрх хамгаалагчийн эрх зүйн байдлын тухай хуулийг 7 дугаар сарын 01-ний өдрөөс эхлэн дагаж мөрдөхөөр баталсан байгаа. 
Хүний эрхийн комиссын тухай хууль хүчин төгөлдөр үйлчлээд эхэлсэн. Хууль батлагдсан. Ердийн журмаар үйлчлээд эхэлсэн байгаа. Тийм үү? Ц.Мөнхцэцэг гишүүн ээ. 

Тийм учраас 7 сарын 01-нээс өмнө Хүний эрхийн Үндэсний Комиссын зургаа дахь гишүүнийг сонгон шалгаруулж ажилд нь оруулах ийм шаардлага үүссэн байгаа. 
Үүнтэй холбоотойгоор сонгон шалгаруулалтыг зарлаж, материал хүлээн авах Байнгын хорооны тогтоолын төслийг хэлэлцэхээр Байнгын хорооны хуваарьт оруулсан. 
Үүний дагуу хэлэлцэхээр шийдвэрлэж байгаа юм. Тогтоолын төслийг Та бүхэнд уншиж танилцуулъя. 
Монгол Улсын Байнгын хорооны тогтоол. 
Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах товыг тогтоох тухай. 
Монгол Улсын Их Хурлын тухай хуулийн 23 дугаар зүйлийн 23.2.14 дэх заалт, Монгол Улсын Хүний эрхийн Үндэсний Комиссын тухай хуулийн 12 дугаар зүйлийн 12.3, 12.4 дэх хэсгийг үндэслэн Монгол Улсын хууль зүйн Байнгын хорооноос ТОГТООХ нь: 
1.Хүний эрхийн Үндэсний Комиссын гишүүнд нэр дэвшигчийг сонгон шалгаруулах тухай олон нийтийн хэвлэл, мэдээллийн хэрэгслээр мэдээлэх, нэр дэвшигчийн хүсэлтийг хүлээн авах хугацааг 2021 оны 05 дугаар сарын 10-ны өдрөөс 06 дугаар сарын 10-ны өдрийн хооронд тогтоосугай.

2.Энэ тогтоолын биелэлтэд хяналт тавьж ажиллахыг Хууль зүйн Байнгын хороонд даалгасугай гэсэн ийм тогтоолын төслийг танилцуулж байна. 
Тогтоолын төсөлтэй холбогдуулан асуух асуулттай гишүүд байвал нэрсээ өгье. Алга уу? Алга байна. 
Тогтоолын төсөлтэй холбогдуулан үг хэлэх гишүүд нэрсээ өгнө үү. Алга байна. 
Санал хураалт явуулъя. Санал хураалтад гишүүд бэлэн байх. 
Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах сонгон шалгаруулалтын товыг тогтоох тухай Байнгын хорооны тогтоолын төслийг баталъя гэсэн томьёоллоор санал хураалт явуулъя. 
Эхлээд бүртгэлийн санал хураалт явуулъя. Бүртгэлийн санал хураалт.

Бүртгэлдээ ороогүй гишүүд бүртгэлдээ орно уу. Ш.Адьшаа гишүүн, С.Амарсайхан гишүүн, Х.Нямбаатар гишүүн, Б.Пүрэвдорж, Ц.Сэргэлэн гишүүд бүртгэлдээ орно уу. 

Одоо санал хураалт явуулъя. “Монгол Улсын Хүний эрхийн Үндэсний Комиссын гишүүнд нэр дэвшигчийн хүсэлтийг хүлээн авах, сонгон шалгаруулах товыг тогтоох тухай” Байнгын хорооны тогтоолын төслийг баталъя гэсэн томьёоллоор санал хураалт явуулъя. Санал хураалт.

Санал хураалтад 13 гишүүн оролцож, 8 гишүүн буюу 61.5 хувийн саналаар энэ санал дэмжигдлээ. 
Байнгын хорооны хуралдаанаар хэлэлцэх асуудал дууссан тул хуралдааныг хаасныг мэдэгдье. 
Маргааш 10.00 цагаас уу, 11.00 цагаас цахимаар хуралдъя. Гишүүдээ. Цэцийн дүгнэлтийг хэлэлцэх асуудлаар. Хуралдаандаа бэлтгэлтэй байна уу гэдгийг хэлье. Ингээд Байнгын хорооны хуралдаанаа идэвхтэй оролцсон гишүүддээ баярлалаа. Өнөөдрийн Байнгын хорооны хуралдаан дууслаа.
Дууны бичлэгээс буулгасан:
ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ 

ШИНЖЭЭЧ 






Ц.АЛТАН-ОД

6
2

